KITUO CHA KULEA NA KUKUZA WAJASIRIAMALI ZANZIBAR

Kabla ya kuanzishwa Kituo cha Kulea na Kukuza Wajasiriamali Zanzibar utafiti ulifanyika kwa kushirikiana na Mtaalamu wa ujasiriamali kutoka India (Dr. Rajeev Aggarwal) kujua hali ya ujasiriamali na wajasiriamali kwa hapa Zanzibar (2013) ili kutambua mafanikio na changamoto wanazokabiliana nazo pamoja na fursa zilizopo ambazo zinaweza kutumika kukuza ujasiriamali, hali ya uchumi binafsi, familia na Taifa kupitia kundi la wajasiriamali ambao ni sehemu kubwa ya nguvu kazi ya nchi.
Miongoni mwa changamoto zilizobainika wakati wa utafiti ni pamoja na:-
i. Mtazamo hasi juu ya ajira na kazi za ujasiriamali
ii. Kukosekana mitaala na elimu sahihi ya ujasiriamali
iii. Changamoto ya mitaji kwa kazi za wajasiriamali
iv. Kukosekana kituo maalum (miundombinu) cha kuwakuza wajasiriamali hadi kufikia hatua ya kujiendeleza wenyewe.
Utafiti wa hali ya ujasiriamali 2013 uligundua fursa nyingi za ujasiriamali lakini fursa zaidi zimeonekana katika maeneo makuu matatu ya Technolojia ya habari na mawasiliano (ICT), Utalii (Tourism) na Usarifu wa Mazao (Agribusiness). Baada ya Utafiti huo, Serikali ya Mapinduzi ya Zanzibar kwa kushirikiana na Wizara inayoshughulikia masuala ya Uwezeshaji iliamua kuanzisha Kituo cha Kulea na Kukuza Wajasiriamali ili kuanza kuzifanyia kazi changamoto zilizobainika katika utafiti huo ikiwa ni sehemu ya mikakati ya Serikali ya kukuza na kuendeleza shughuli za ujasiriamali na kuongeza ajira hapa nchini. 
Kituo cha Kukuza na Kulea Wajasiriamali (Incubation) kimeanzishwa kupitia Wizara ya Uwezeshaji, Ustawi wa Jamii, Vijana, Wanawake na Watoto chini ya Idara ya Uratibu na Uendelezaji wa Programu za Uwezeshaji Wananchi Kiuchumi mwaka 2015. Kituo kimefunguliwa rasmi na Mhe. Samia Suluhu Hassan akiwa Makamu wa Rais wa Jamhuri ya Muungano wa Tanzania tarehe 11/01/2016. Kuanzishwa kwa Kituo hiki ni miongoni mwa jitihada za Serikali za kupunguza tatizo la ajira nchini na kutekeleza Dira 2020, Ilani ya Chama cha Mapinduzi 2015-2020 na Mkakati wa Kukuza Uchumi na Kupunguza Umasikini Zanzibar (MKUZA).

Lengo la kuanzishwa Kituo ni kukuza ubunifu na ujasiriamali kwa vijana wajasiriamali wadogo na wa kati ili kuweza kupunguza tatizo la ajira na umasikini kwa vijana. Pia, Kituo kina dhamira ya kuongeza fursa za ajira na kujiajiri kwa vijana na makundi mbali mbali ya wajasiriamali.

Kituo cha Kulea na Kukuza Wajasiriamali (Business Incubation Center) kina malengo mahsusi yafuatayo:-
· Kukuza na Kulea Wajasiriamali pamoja na kuwapatia mafunzo ya ujasiriamali vijana na wanawake ili waweze kujiendeleza kiuchumi.
· Kuwapatia elimu juu ya upatikanaji wa masoko kwa bidhaa zao na kujenga mitandao.
· Kutoa Msaada wa kisheria wa kusajili biashara zao.
· Kupatiwa eneo la Ofisi ndani ya Kituo na fursa ya kutumia mashine kwa ajili ya uzalishaji wa bidhaa.
· Kufuatiliwa na kupewa miongozo ya kibiashara kuhusiana na masuala ya ujasiriamali na utengenezaji wa bidhaa.
· Kuwapatia mafunzo ya matumizi ya mashine na vifaa kwa ajili ya uzalishaji
· Kuwaunganisha na huduma na fursa mbali mbali ikiwemo Mikopo (Revolving Fund)
· Kuwajengea uwezo vijana na wanawake ili waweze kupata fursa za kuchangia ajenda mbali mbali za kitaifa juu ya kupunguza umasikini.
· Kuhamasisha na kukuza ushiriki wa vijana katika fani za ufundi na ubunifu.
· Kushawishi upatikanaji wa rasilimali watu na fedha  za kutosha katika utekelezaji, ufuatiliaji  na tathmini juu ya kukiendeleza kituo.

SHUGHULI KUU ZA KITUO

Kituo cha Kulea na Kukuza Wajasiriamali (Business Incubation Center) tangu kuanzishwa kwake kinatoa huduma za ujasiriamali katika maeneo ya Teknolojia ya Habari na Mawasiliano (ICT), Utalii (Tourism) na Usarifu wa Mazao (Agribusiness).  Kituo kililenga kuwawezesha vijana na wajasiriamali kuweza kutumia fursa katika maeneo hayo lakini kwa bahati mbaya eneo la Utalii na ICT halijafanya kazi vizuri. Pia, Kituo kilianza kuimarisha na kukuza Ubunifu kwa Wajasiriamali ambapo Kituo kilianza na kutengeneza mashine za kukausha matunda, mboga mboga na madagaa.
Vile vile, Kituo kinaendesha mashindano ya kuandaa Mipango ya Biashara kwa Wajasiriamali na wale Mipango yao inayoshinda wanapatiwa fursa za kuendesha na kuzisimamia biashara hizo katika kituo kwa kupewa mafunzo ya kukuza biashara hizo.

Kituo kina ‘Workshop’ ya mafunzo ya IT na jumla ya Kompyuta 23 ambazo zinatumika kwa mafunzo ya vitendo. Pia, ina ‘Workshop’ ya usarifu wa mazao ambayo ina jumla ya mashine ndogo ndogo 33 nazo ni pamoja na mashine za kusarifu bidhaa zinazotokana na maziwa; mashine za kutengeneza mafuta; mashine za kutengeneza juice; mashine za vifungashio; mashine na jiko la kuoka mikate, keki na biskuti; mashine za kusaga nafaka. Kati ya mashine zilizopo, mashine 11 hazifanyikazi ambazo ni mashine ya juisi, mashine ya kukatia mboga mboga, mashine ya kukatia mbatata, mashine ya kuchuja asali, mashine ya kutenganisha cream ya maziwa, mashine ya kufungashia maziwa, birika la umeme, ‘coating pan’, mashine ya kuchemsha asali, mashine ya kusagia viungo pamoja na mashine ya kuchemsha na kuchuja. Mashine zote hizi zinamatatizo mbali mbali ikiwemo kukatika waya, kuzunguka na matatizo mengine ya kiufundi Kiambatanisho namba 3 kinahusika.

Kuwa Kituo bora cha kuimarisha huduma za Tehama kwenye biashara na ujasiriamali Afrika Mashariki.

Kushajiisha uanzishaji wa Biashara Mpya na ukuaji wa Makampuni ya biashara ili yawe na Ukuaji Mafanikio Bora, yasimamiwe vyema na yawe na tija kwa faida ya Zanzibar.

Kituo kinaendesha shughuli zake Mbweni Unguja katika Taasisi ya Sayansi na Teknolojia Karume (KIST) ambapo kimeazimwa eneo katika moja ya jengo ambalo walikua hawalitumii kwa wakati huo kufanyia shughuli zao. Jengo hilo limefanyiwa ukarabati mkubwa na iliyokuwa Wizara ya Kazi, Uwezeshaji, Wazee, Vijana, Wanawake na Watoto kwa kuwekwa ‘Partition’. Jengo linajumuisha Ofisi tatu (3), sehemu ya kufundishia Tehama na ‘Workshop’ moja inayotumika pia kama darasa/sehemu ya kufundishia wajasiriamali wa usarifu wa mazao. Vile vile, ‘Workshop’ hiyo imekusanya mashine 33 zote kwa pamoja.

Kituo kinaendeshwa chini ya Uongozi wa Idara ya Uratibu na Uendelezaji wa Programu za Uwezeshaji Wananchi Kiuchumi iliyopo Afisi ya Rais, Kazi, Uchumi na Uwekezaji. Kituo kinaendeshwa kwa Mujibu wa Sera ya Uwezeshaji Wananchi Kiuchumi ya mwaka 2019 na Muongozo maalum wa uendeshaji wa Kituo. 

Kwa mujibu wa Muongozo uliopo, Kituo kinatakiwa kiwe na madarasa ya kufundishia wajasiriamali, kumbi za mikutano, ‘Incubation facilities’, ‘Information na Documentation Center’. Pia, ziwepo ‘ workshops’ zinazotoa huduma mbali mbali kwa mujibu wa shughuli za kituo na Ofisi. Aidha, kinatakiwa kiwe na eneo la ICT na jengo jengine la ziada litakaloweza kutumika yanapotokea mahitaji mengine.

Ili Kituo kifanye kazi zake kwa ufanisi kiwe na sehemu ya ushauri wa kibiashara, mafunzo, utafiti, habari, kongano (clusters), wajasiriamali, masuala ya fedha na mipango, mtandao (networking), wakufunzi walezi (mentoring) na ushuri nasaha.

UENDESHAJI WA KITUO
Kituo kinaendesha shughuli zake kwa kufuata Muongozo wa Uendeshaji wa Kituo. Kituo kinasimamiwa na Meneja ambaye ni msimamizi Mkuu wa shughli za kila siku za kituo akisaidiwa na Mhasibu na Wakuu wa Vitengo.

Muongozo unaonyesha kwamba Kituo kina lengo la Kulea na Kukuza Wajasiriamali ambapo mjasiriamali anatakiwa aingie na wazo lake la Biashara na kuendelezwa hadi akitoka biashara yake imeshasimama. Mjasiriamali alitakiwa kukaa kituoni kwa mwaka mmoja na akitoka biashara ina kiwango, imethibitishwa, soko la uhakika na ameshwezeshwa kusimama na biashara yake mwenyewe kwa kupatiwa fedha au vifaa vya uzalishaji ikiwa ni kwa mkopo au msaada. Mwezi wa 1-3 Mjasiriamali alitakiwa aanze na matayarisho ya awali ambayo anapewa uzoefu na kutayarisha Mpango wa Biashara; baada ya hapo analelewa kwa muda wa miezi 6 hadi mwaka mmoja na anapokuwa kibiashara anahitimu na kusimama mwenyewe. Hatua za ujasiriamali kwa mujibu wa Muongozo ni kama zifuatazo:-

1. ‘Pre Incubation Period’ (mwezi 1-3) – Orientation, Kuteuliwa na Kuandaa Mpango wa Biashara.
2. ‘Incubation Period’ (miezi 3 - 6) – Wanaendelea kulelewa na kufanyiwa ufuatiliaji (mentoring) na wataalamu pamoja na kupatiwa msaada wa kifedha na msaada mwengine wa kuimarisha biashara (BDS).
3. Kuhitimu (mwaka 1) – Biashara inaweza kusimama wenyewe bila ya kuhitaji mwalim/mkufunzi.

Kituo hivi sasa kimejikita katika kutoa mafunzo ya Ujasiriamali zaidi kuliko kulea na kukuza wajasiriamali. Kituo kinatoa mafunzo ya wiki moja hadi mwaka mmoja zaidi. Kituo kimejipangia kuchukua wajasiriamali 200 kwa mwaka lakini hivi sasa kwa wastani kinafundisha wajasiriamali 118 kwa mwaka 2019/2020. Hii inafanya kwa miaka mitano kuchukua wajasiriamali 1,000. Kwa mujibu wa Ilani ya Uchaguzi 2020-2025, ifikapo mwaka 2025 Zanzibar inatakiwa kuzalisha ajira 300,000. Serikali ina mpango wa kuzalisha asilimia 8.3 (25,000) ya ajira hizo hivyo, asilimia 91.7 ya ajira inatakiwa itoke katika sekta binafsi ambayo asilimia kubwa zinatoka katika ujasiriamali.

Pia, Kituo kilikua na lengo la kuwasaidia wajasiriamali walioko nje ya kituo lakini hivisasa kutokana na uhaba wa wakufunzi na wakufunzi waliobobea kituo hakitoi huduma hizi. Pia, Kituo kilidhamiria kukuza ubunifu na vipaji kwa vijana lakini kituo hakitoi taaluma ya ubunifu tokea mwaka 2018.

Vigezo vya Mjasiriamali kujiunga na Kituo kwa mujibu wa Muongozo ni pamoja na:-
· Awe Mzanzibari
· Awe ameshakuwepo katika biashara si chini ya miaka 2 lakini anahitaji huduma za ‘Incubation’.
· Mhitimu anayetoka kwenye Vyuo vikuu aliyekua tayari kuanzisha biashara yake.
·  Asilimia 80 ya Wajasiriamali ni lazima shughuli zao zifuate mnyororo wa thamani katika eneo la usarifu wa chakula, utalii na ICT; asilimia 20 iliyobaki inaweza kuchagua sekta nyengine.
· Kipaumbele kiwekwe kwa wajasiriamali wanawake.
· Mjasiriamali lazima awe na elimu ya ufundi na biashara
· Aonyeshe uadilifu, heshima na kujitolea
· Awe na Mpango wa Biashara unaojumuisha tathmini ya soko, rasilimali fedha, ufadhili, masuala ya uongozi na taarifa nyengine za kibiashara.

Kwa mujibu wa Muongozo na Dira ya Kituo, Kituo kinadhamira ya kujiongeza na kutoa huduma za Tehama kwenye biashara, Utalii na Usarifu Afrika Mashariki kwa wajasiriamali wanaotoka nje ya Zanzibar. Vigezo vilivyowekwa vya kuingia katika Kituo havikidhi haja ya kuchukua wajasiriamali wanaotoka nje ya Zanzibar. Hivyo, ni vyema Muongozo wa Uendeshaji ukafanyiwa mapitio ili uendane na dira ya Kituo pamoja na mabadiliko yaliyopo.

Kituo kinazalisha Wajasiriamali na Wajasiriamali wenye biashara zinazofanana na huandaa Kampuni zao ili waweze kuzalisha kwa pamoja na kulikabili soko la bidhaa zao. Pia, Kituo kinatoa huduma za mafunzo ya ujasiriamali na kuandaa Mpango wa Biashara kwa taasisi mbali mbali zinazotaka huduma hizo.

MAFANIKIO YA KITUO
· Kituo kinatoa huduma kwa vyuo tofauti kama vile SUZA, ZU na vyenginevyo kuhusu mpango wa biashara, kubadili mtazamo na uendelezaji wa vituo vya kulea wajasiriamali.  
· Kituo kinaendelea kutoa mafunzo ya fani mbali mbali ya muda mfupi na mrefu kulingana na mahitaji ya wadau kama vile mabadiliko ya mtazamo, maendeleo ya ujasiriamali, usajili wa biashara, mpango wa biashara, masoko, kuweka kumbukumbu, kuweka mahesabu, uongozi, risk, huduma za kibiashara, vifungashio na ‘branding’, matunda na mboga mboga, maziwa, asali, mishumaa na utengenezaji wa sabuni na utengenezaji wa vyakula.
· Kituo cha kulea wajasiriamali Unguja kimewapatia mafunzo ya ujasiriamali vijana 1,197 (273 wanaume 924 wanawake) mafunzo ya Bekari, ujasiriamali na jinsi ya kuandaa mipango ya biashara, usarifu wa mazao pamoja na utengenezaji wa sabuni. Kampuni ndogo zipatazo 71 za biashara mbalimbali zimeanzishwa kupitia kituoni hapo. 
· Kituo kina jumla ya mashine 33 zikiwemo mashine za Bekari, mashine za sabuni, mwani, asali, mtindi pamoja na mashine za kukatia mbatata zinapatikana kituoni hapo ili vijana waweze kujiajiri. Wajasiriamali waliosajili na kuanzisha makampuni yao madogo madogo kupitia kituo wanaendelea kupatiwa mafunzo juu ya kuandika miradi mbalimbali ambayo itawasaidia kuendeleza shughuli zao, miongoni mwa kampuni hizo ni IMAA DAIRY, SWAFAA BAKERY na SAI DAIRY.
· Kituo cha kulea na kukuza wajasiriamali kwa kushirikiana na Milele Zanzibar Foundation na COSTECH walifanikiwa kuwasaidia wajasiriamali wanaomaliza kituoni hapo kukuza biashara zao kwa kuwapa mikopo. Jumla ya shilingi 27,000,000 zilitolewa kwa kampuni saba (7) za vijana mikopo hiyo ilitoka katika Mfuko wa Ubunifu “Innovation Fund” na Mfuko wa Mtaji wa kuanzisha Biashara. 
· Taasisi mbali mbali zimeanza kutumia kituo hiki kama eneo la kujifunzia kwa wafanyakazi na wajasiriamali waliomo katika Sekta zao kama vile Tanzania Horticulture Association (TAHA), Zanzibar Association of Seaweeds Clusters Initiative (ZaSCI) na nyenginezo. 
· Kituo kimeendesha mashindano ya mipango ya biashara mara nne kwa vijana 80 waliomba ambapo vijana 38 walichaguliwa kushiriki mashindano. Kati ya hao, vijana 19 wameshinda na kuzawadiwa kwa ajili ya utekelezaji wa mawazo yao ya biashara. 
· Baadhi ya Wajasiriamali (vijana) ambao wamepatiwa mafunzo na kituo cha kulea na kukuza wajasiriamali katika maeneo ya Tehama (ICT) na Agribusiness (Usarifu wa Mazao) wameshajiajiri na wanaendeleza biashara zao kwa mafanikio.

